[bookmark: _GoBack]O’zbek tilshunosligida an’anaviy (formal) va yangi yo’nalishlar.Ularning o’zaro munosabati. Ularning davomiyligi. "Zotiy yondashuv" tushunchasi    haqida 
 
 
Reja: 
1.An’anaviy va  sistem -  struktur   tilshunoslikda til birliklarining tushunilishi,  ularning tadqiq  usullari (Buxoro tilshunoslik   maktabi   ta'lim   usullarining   asosiy tamoyillari). 
2. O’zbek tilshunosligida zotiy yondashuv usullarining asosiy tamoyillari.  "oraliq uchinchi"  qonuniyati   haqida. 
3.Umumiy xulosalar. 
Mavzu bo’yicha tayanch iboralar: 
 
Formal va zotiy tilshunoslik, empirik va dialektik yo’nalish, lisoniy birlikning zotiy tabiati, “oraliq uchinchi” qonuni, gipo- giperonimik (markaz- qurshov) munosabatlari, har bir lisoniy birlikning mustaqil sinonimik va graduonimik qurshovga ega bo’la olishi, sistemaviy tilshunoslik ─ munosabatlar tilshunosligi. 
 
 
  Bugungi kunda     rivojlangan  sistem -  struktur  tilshunoslik lingvistik tadqiqot  obyektini ─ til  va  nutq birliklarining tabiatini an'anaviy    tilshunoslikka    nisbatan  boshqacha tushunadi:sistem  tilshunoslikda til birliklari deb olinadigan  elementlar bevosita kuzatishda   berilmagan  va  aqliy tahlil, idrokiy (intellektual) usul bilan ochilishi mumkin. Demak, sistem - struktur  va an'anaviy tilshunoslikda til birliklarining tushunilishi, ularning tabiatini o'rganuvchi tadqiqot usullari, metodologiyasi o'zaro farq qiladi. An'anaviy tilshunoslikda til birliklari deb konkret, moddiy, bizning sezgi a'zolarimizga  ta'sir etadigan holatda berilgan xususiyliklar tushuniladi va bu tilshunoslik ushbu xususiyliklarni tasvirlash metodidan, tajriba, kuzatish, jonli mushohada usullaridan, ya'ni fahmiy (empirik) tahlil metodologiyasidan foydalanadi. Shuning uchun tilshunoslikda bu yo'nalish - empirik, ya'ni nominalistik  yo'nalish sanaladi. Sistem - struktur tilshunoslikda esa bevosita kuzatishda berilmagan, faqat nutqqa tayanilgan  holda  aqliy  yo'l  bilan ochiladigan til  birliklarining tabiati dialektik umumiylik, imkoniyat va   mohiyat  sifatida  tushuniladi hamda bu tilshunoslik dialektik umumiylik, imkoniyat  va  mohiyatni ochish usullari ─ dialektik idrokiy tahlil    metodologiyasiga asoslanadi (3, 27). 
     Har bir fanning taraqqiyoti uzluksiz “empirik ~  dialektik ~  empirik ~  dialektik...” zanjiridan  iborat ekan, hozirgi o'zbek tilshunosligi dialektik taraqqiyot bosqichida turibdi. Chunki bugungi kunda empirik   asosda  yig'ilgan, saralangan til dalillari dialektik usul bilan umumlashtirilmoqda. 
    O'zbek tilshunosligida sistem-struktur  tadqiqotlar  60 - yillarda vujudga kela boshladi.  Ushbu dialektik yo'nalishdagi tadqiqotlarni prof. S.N.Ivanov boshlab berdi. 60 - yillarda e'lon qilingan S.N.Ivanovning   monografiyasi va doktorlik dissertatsiyasida til    qurilishining zotiy (substansial, dialektik) tadqiq usullari shakllantirilgan.  Bu  ta'limotning eng muhim   va   ahamiyatli tomoni shundaki, olim turkiy tilshunoslikka grammatik formada substansional  (zotiy) yondashish omilini tadbiq  etgan.  Zot - til birliklariga umumlashma sifatida  qarash demakdir. Bunday  yondashishning mohiyati shundaki,  lisoniy  birlik   zot  sifatida  nutqda voqelanuvchi barcha    ma'no  va  vazifalarni  o'zida mujassimlashtirgan bo'ladi. Shuning uchun lisoniy  birlik nutqda voqelanganda yangi-yangi ma'nolar kashf etmaydi, balki o’zida mujassamlangan imkonyatlardan bir qismini voqelantiradi, xolos. Prof. H.Ne'matov ko’rsatgan-laridek, zot voqelanishlar (tajallilar)dan, ularning yig’indisidan ham kattadir [2, 27-30;].  H. Ne'matov o’zining ko’p sonli shogird  va  izdoshlari bilan birga zotiy - dialektik tahlil usullarini chuqurlashtirdi. 
    O’zbek tili  leksikologiyasi, morfologiyasi,  sintaksisining  yangicha tavsif va talqinlarini shakllantirdi. Shakl - vazifaviy (formal-funksional) yo'nalishning o'ziga xos tahlil usullari bo’lib, bu usullarning asosiy xususiyatlari quyidagilardan iborat: 
  1.lisoniy birlikning zotiy tabiati;    
  2.Har bir  lisoniy  birlikning  kamida  ikki paradigmaga mansubligi;    
  3.Lisoniy   tizimning barcha bosqichlarida  “oraliq uchinchi”ning mutlaqligi; 
     ("Oraliq uchinchi"  qonuni  deganda, dialektikada  ikki bir-biriga zid   bo`lgan, bir-birini  inkor  etuvchi xususiyatlarning uchinchi   bir   narsada,  birlikda  bo`lishi tushuniladi. Ushbu uchinchi bir narsada qarama-qarshiliklar o`zaro birlashib, bir butunlikni hosil qiladi.  Masalan: o`tgan zamon shakllari sodir bo`lgan  (bo`lmagan) harakatni, kelasi zamon shakllari sodir  bo`lishi  (bo`lmasligi)  kerak bo`lgan harakatni atab kelsa,  hozirgi zamon shakllari  sodir  bo`lgan, davom etayotgan va davom etadigan harakatlarni ifodalaydi  va ushbu ziddiyatda  "oraliq  uchinchi"  mavqeida  turadi.  Yoxud  yordamchi fe’llar, ko`makchi otlar mustaqil va yordamchi so`zlar orasidagi "oraliq uchinchi"   sanaladi. Sintaksisda uyushgan gaplar sodda va qo`shma gaplar orasidagi "oraliq uchinchi"dir. 
     Yoxud bugungi kunda maqol va matal  munosabatlari o`rganilgan ekan, o`z ma`nosida keluvchi parema (hikmatli so`z)lar - matal (So`raganning aybi  yo`q; Mehmon  otangdan ulug`), ko`chma ma`noda  keluvchi  paremalar-maqol  (Qo`shning ko`r bo`lsa, ko`zingni  qis;  Kemaga  tushganning  joni  bir) sanaladi. Lekin  shular orasida  “maqol–matal”  tipidagi paremalar mavjud  bo`lib,  ular yuqoridagi ikkala birlikning belgilarini mujassamlashtiradi. Masalan, Tulki quyrug'in maqtar, ahmoq  urug’in.  Bunda  birinchi  satr  ko'chma  ma'noda kelgan bo'lsa,  ikkinchi  satr o'z  ma'nosida  kelgan  va  bir butunlikni hosil qilgan.  
     4.Lisoniy tizimning pog'onali (iyerarxik) qurilishi:  bu iyerarxiyada har  bir  bo'g'inning  nisbiy mustaqilligi va har bir bo'g'in  uzvlarining  gipo - giperonimik  munosabatlar  bilan ochiq mikrosistema sifatida o'zaro bog'lanishi; 
     5.Har bir lisoniy birlikning o’z xususiy  sinonimik  va graduonimik qatoriga  ega bo'la olishi  va  bu  qatorlarning umumlisoniy sistema va  mikrosistemalarga  bevosita  aloqador emasligi.      Ushbu tamoyillarning uchinchisini yuqorida tushuntirdik. Endi qolganlarini sharhlashga o'tamiz. 
     1.lisoniy birlikning  zotiy tabiati nima?  Lisoniy birlikning zotiy tabiati-bu uning imkoniyatlar, ismlar va  sifatlar  majmuasi  sifatida tushunilishidir. Masalan, lisoniy konstruksiyalar (qoliplar) ularni bevosita tashkil  etuvchilarning  sifatlari  majmuasiga teng emas.   Masalan,  gapning  eng  kichik qurilish  qolipi (gapning zoti) "so’z + kesimlik qo'shimchalari"dan iborat. Lekin uning mohiyati fikrni  shakllantirish, uni  birovga  yetkazish yoki birov tomonidan  tushuna olishidadir.  Shuning uchun  [WPm]  (sodda gapning qurilish  qolipi)  zot  sifatida  yuz minglab sodda gap ko'rinishlarini o'zida   mujassamlashtiradi.  Voqelikda   shu zotning tajallilari  namoyon  bo'ladi.  Ya'ni  konkret,  moddiy holga Ketdim;  Keldim; Talabaman; Yozaverdi... kabi tajallilari voqelanadi. 
     2.lisoniy birlik rang-barang  qirrasi  bilan  rang-barang paradigmalarga kira  oladi.  Masalan,  ravish  va sifat belgini atab, ot va fe'lni aniqlab keladi.  Demak, atash  va  sintaktik vazifa nuqtai  nazaridan  ravishlar  va  sifatlar  semantik va funksional paradigmada bir xil o'rin  oladi. Lekin morfologik belgilariga ko'ra   sifatlar morfologik jihatdan o'zgarsa, ravishlar o'zgarmas. Lisoniy birlik  bir necha paradigmalarga kirar ekan,  har bir paradigmaga  faqat  bir  qirrasi  bilangina  kiradi.  Uni  bir paradigmaga nisbat berib bo'lmaydi. 
     4.Lisoniy pog'onaviy tizimning gipo-giperonimik munosabatlar bilan bog'langan  bo'g'inlardan  iborat  ekanligi leksik tizimda, ayniqsa,    yaqqol   ko'zga   tashlanadi. Gipogiperonimik (markaz-qurshov) munosabatlaridan iborat  bo'lgan pog'onali qurilmalarni   
O.Bozorov  fonologik  tizimda,  I. Madrahimov so'z  turkumlari  misolida, H. Ne’matov va Sh. Shahobiddinova grammatik   kategoriyalar  asosida,  M. Abuzalova sodda gap, R.Sayfullayeva  qo'shma  gap  qoliplari   asosida berishgan. Masalan, gipo-giperonimik (tur-jins) munosabatlari leksikada  - qalam - o'quv qurollari - qurollar -  narsa - buyumlar - predmet   qatorida  har  bir  quyi  pog'onada  yuqori pog'onalarning zotiy    belgisi    bo'lishi    mutlaq. Qaratqich kelishigi  bir  otni  ikkinchi ot yoki harakat nomiga bog’lashga xizmat  qiladi,  shu  bilan   u   kelishiklar  guruhiga kiradi. Kelishiklar  so'zlarni bir-biriga bog'lovchi vositalar sifatida ko'makchilar  bilan  birgalikda  tobe  so'zni   hokim so'zga bog'lovchi vositalar guruhiga kiradi. Tobe so'zni hokim so'zga bog'lovchi kelishik va ko'makchilar, bog'lovchilar  va egalik kategoriyasi  bilan  birgalikda  so’zlarni bir - biriga bog’lovchi vositalar sirasiga mansub bo'ladi. 
     5. Har bir lisoniy birlik (fonema, leksema, morfema, model) o’z mustaqil sinonimik va  graduonimik  qurshoviga  ega  bo'la oladi. Masalan, "ot"  so'zining  o'zbek  tilida 500 dan ko'proq giponimlari (tur nomlari) bor:  saman,  baytal,  bedov, ayg’ir, qashqa, jiyron...  Shuningdek,  "ot" leksemasining qulun, toy, q'o'nan, do’nan ot kabi darajalanish qatori ham mavjud.  Lekin  "Ulov" LMGga bu 500 ta so'z kirmaydi. "Ulov" LMG quyidagi shaklga ega: 
 
 
              
             ULOV(giperonim) 
 
 
        
        ot     eshak        xachir  (giponimlar) 
 
     Falsafa bitmas-tuganmas materiyadan  tortib,  uning eng kichik zarralarigacha muayyan bir zotiylikka ega  deb  ta'lim  beradi. Zot o'zining tajallilari zamirida yotuvchi umumiylik sanaladi. Fahmiy jarayonda tadqiqotchi tajallilar bilan ish ko'rganligi sababli, unda zotni  idrok  qilish imkoni cheklangan bo'ladi. Chunki fahm tajallilardagi muayyan zotni emas, balki ulardagi cheksiz boshqa  zotlar  tajallilarini  ko'radi.  Bu esa zotni bilishga to'sqinlik  qiladi [1, 7;]. Buni  bir  oddiy   uy   misolida tushunish mumkin:   ya'ni  bizning  ko'zimizga  ko’proq  uyning asosiy poydevori,  skeleti  emas, balki uning  bezaklari, ranglanishi, jihozlari, qurilish  tipi tashlanadi.  Va bular bizni asosiy mohiyatdan  uzoqlashtiradi. Uyning zotiy mohiyatini aniqlash uchun bu zohiriy  bezaklarni  zotdan soqit qilish  kerak.  Shunda  "uy  muhitning ichida istiqomat qilish uchun to’silgan bo'lagi, parchasi" mohiyatiga ega bo'ladi. 
     Tilga zotiy  yondashuv mana shu  tahlil  usuli  bilan an'anaviy (formal) tilshunoslikdan farq qiladi. An'anaviy tilshunoslik qiyosan aytganda, uyning har xil ko'rinishlari va  bezaklarini tasvirlash  bilan   band   bo'lganidek, so'zning, fonemalarning, grammatik  shakllarning  muayyan nutqiy,  moddiy shakl va qurshovlardagi xususiyat va ko'rinishlarini tasvirlash bilan shug'ullandi. Sistemaviy yondashish esa fonema, leksema, so'z birikmalari, gaplarni muayyan  moddiylikdan  xoli qilib, ularni umumiyliklar sifatida har birini o'z paradigmasida, ya'ni o'zi kabi  o'xshashlar bilan munosabatlari tizimida o'rganadi. Shuning  uchun   bunday yondashish sistemaviy - tizimiy yondashish deyiladi. Bunday yondashuvda sistema, ya'ni umumiyliklarning   o'zaro barqaror munosabatlari bilan hosil bo'ladigan butunlik va  bu butunlik ichida  uning  tarkibiy qismlari 
(element)ning o'zaro munosabatlari (oppozitsiyalari)ni  o'rganish alohida ahamiyat kashf etadi.  
Shuning uchun sistemaviy tilshunoslikni “munosabatlar tilshunosligi” deb ham ataydilar. 
     O'zdek tilining  sistemaviy (idrokiy) tahlil usuli uning fahmiy (empirik),  tahlilining bevosita davomidir va navbatdagi bosqichidir. Empirik tahlil tajallilarni   yig'gan, saralagan, tavsiflagan, guruhlagan bo'lsa, sistemaviy tahlil bu tajallilarni (muayyan nutqiy, moddiy ko'rinishlarni) 
zotga─idrokiy umumiylikka birlashtiradi. 

